
Сабактын темасы: Моделдөөнүн зарылдыгы. Экономико-математикалык моделдөө 

Сабактын тиби: жаңы билимдерди өздөштүрүү 

Колдонулуучу каражаттар: компьютер, проектор, презентация, информациялык 

карточкалар, кластерлердин шаблондору, таблицалар. 

Сабактын методдору: сынчыл ойлоонун технологиялары 

Сабактын предмет аралык байланышы: математика, экономика, информатика 

Сабактын максаты: 

а) билим берүүчүлүк – заманбап илимий-изилдөөлөрдү жүргүзүүдө моделдөөнүн зарылдыгы, 

экономико-математикалык моделдөөнүн багыттары жөнүндө маалымат алышат. 

Экономикалык системаларды изилдөөдө математикалык моделдөөнүн ролун, мазмунун 

түшүнүшөт. 

б) өнүктүрүүчүлүк – математикалык, экономикалык билимдерине таянып экономико-

математикалык моделдөөнүн зарылдыгын, артыкчылыктарын мүнөздөшөт. Ачкыч сөздөрдү 

(модель, моделдин түрлөрү, экономико-математикалык моделдөө, ж.б.) эске тутуп, 

аныкташат, салыштырышат. Презентация, карточкаларды көрүп, анализдешет. 

в) тарбия берүүчүлүк – туура чечим кабыл алууга үйрөнүшөт, бири-бирин сыйлоого, бири 

бири менен баарлашып кызматташууга калыптанышат. 

Сабактын жүрүшү: 

1-этап. Уюштуруу (3-5 м.) Саламдашуу. Аудиторияда жагымдуу жагдай тузүү. 

Студенттердин көңүлүн сабакка борборлоштуруу максатында мотивдештирүү. 

2-этап. Өтүлгөн теманы бышыктоо (5 м.) 

3-этап. Билүү жана түшүнүү этабы. Жаңы билимди өздөштүpүү (20-22м.) 

МОДЕЛДӨӨНҮН ЗАРЫЛДЫГЫ 

 Техникалык системаларды жана процесстерди моделдештирүү теориясы өзүнүн 

практикалык маанилүүлүгүн XX кылымда далилдеп үлгүргөн кезде экономикалык 

системаларды моделдештирүү кеңири колдонулушка ээ эмес болчу. Бирок, математика 

чөйрөсүндөгү жетишкендиктердин өсүүсү, моделдештирүүнүн жаңы жогорку эффективдүү 

теориясынын өнүгүүсү, о.э. чыныгы өндүрүлгөн продуктылар менен аларга түзүлгөн 

моделдердин дал келүүсүн тастыктаган татаал техникалык системалардын ишке киргизилиши 

экономикалык системалардын моделдерин түзүүгө жана практикалык колдонууга түрткү 

берди. 

Ишмердүүлүктүн каалаган чөйрөсүндө шугулданган адам иш жүзүндө “Туура чечим 

кабыл алуу” маселеси менен сөзсүз түрдө кездешет. Кабыл алынган чечим ар дайым эле туура, 

так болуп чыга бербейт. Мында кетирилген катанын баасы кабыл алынган чечимдин 

масштабынан көз каранды. Белгилүү бир чечимди кабыл алууда жеке адам негизги эрежелерге 

(моралдык, этикалык, юридикалык, салттык, ж.б.) жана өзүнүн жеке иш-тажрыйбасына 

таянат. 

 Чечим кабыл алууда кетирилген каталар бир нече себептердин негизинде келип 

чыгышы мүмкүн: 

 изилденүүчү абал жөнүндөгү информациянын жоктугу; 

 алынган информацияны жетиштүү эмес деңгээлде баалоо; 

 кабыл алынган информациянын негизинде изилденүүчү абалды жетиштүү эмес 

деңгээлде баалоо; 

 маселени чечүүнүн методун туура эмес тандоо; 

 кабыл алынган чечимдин жыйынтыгын туура эмес баалоо. 

Экономикалык чөйрөдө туура эмес чечимди кабыл алуу менен өтө чоң көлөмдөгү 

жоготууларга учуроо мүмкүн. Ушул себептерден улам, экономикалык-математикалык 

моделдештирүүнү колдонуу зарылчылыгы келип чыгат. 

Моделдештирүүнүн негизги багыттары төмөнкүлөр: 

 экономикалык объекттин абалын баалоо; 

 экономикалык объекттин абалын жана ал жайгашкан сырткы чөйрөнү прогноздоо; 

 экономикалык объекттин абалын пландаштыруу. 



 

 

Прогноздоонун жардамында экономикалык системанын, объекттин же процесстин 

болочок абалын так аныктоо мүмкүнчүлүгү жаралат. Экономикалык объект жайгашкан 

сырткы чөйрөнүн болочок абалын баалоо максатында прогноздоо жүргүзүлөт. Сырткы 

чөйрөнүн болочок абалын билүү менен анын экономикалык объектке канчалык деңгээлде 

пайда келтирүүсүн баалап чыгып, пландаштыруу, башкаруу, бөлүштүрүү, ж.б. ушул сыяктуу 

түрдүү экономикалык багыттагы иш-чараларды эффективдүү уюштурууда эффективдүү 

анализ жүргүзүүгө жана туура чечим кабыл алууга жетишүүгө мүмкүн. 

МОДЕЛДӨӨНҮН ТҮРЛӨРҮН КЛАССИФИКАЦИЯЛОО 

Модель (modulus – латын сөзү) орусча мера, образец, кыргызча үлгү, чара деп алууга 

болот. “Модель” термини ишмердүүлүктүн түрдүү чөйрөлөрүндө кеңири колдонулат жана 

көптөгөн маанилерди туюндурат. 

Модель – бул, материалдык же элестетип түзүлгөн объект, изилдөө процессинде 

оригинал-объектти мүнөздөө үчүн пайдаланылат. 

 Моделди түзүү, окуп-үйрөнүү жана колдонуу процесси моделдөө деп аталат. Ал 

абстракция, салыштыруу, гипотеза, ж.б. категориялары менен тыгыз байланышкан. 

Чыныгы изилденүүчү объект менен ага карата түзүлгөн моделдин ортосундагы 

байланышты төмөндөгүчө мүнөздөөгө болот: 

 

1-сүрөт. 

 Экономикалык системаларды изилдөө үчүн моделдөөнүн түрдүү каражаттарынын 

колдонулгандыгын негиздеп моделдерди классификациялоого болот. Бул учурда 

моделдердин эки чоң группасы бөлүнүп каралат. 

2-сүрөт. 

•модел 
тууралуу 
жыйынтыктар

•объект 
тууралуу 
жыйынтык-
тар

•объекттин 
модели

•Чыныгы 
объект

моделди 
иштеп чыгуу

моделди 
изилдөө

жыйынтыктар
-ды 

интерпретаци
ялоо

жыйынтыкта
р-ды 

колдонуу

Моделдөө

Материалдык

мейкин-
диктик

физикалык аналогдук

Идеалдуу

тариздел-
ген

белги 
түрүндө

каймана 
мааниде

интуитивд
ик



 

 

 Материалдык моделдөөдө – модель менен изилденүүчү объекттин ортосундагы 

материалдык мүнөзгө ээ болгон байланыштар каралат. 

 Мейкиндиктик (геометриялык) моделдөөдө – изилденүүчү объекттин геометриялык 

касиеттерин чагылтуу үчүн арналган моделдер колдонулат. 

Физикалык моделдер – изилденүүчү объекттин тиешелүү бир бөлүгүн, ошондой эле 

тигил же бул өз-ара аракеттенүүсүн иш жүзүнө ашыруучу айрым чыныгы системалар. 

Физикалык моделдөө айрыкча техникада кеңири жайылган, түрдүү типтеги техникалык 

системаларды проектрилөөдө колдонулушка ээ. Физикалык моделдөөнүн эң белгилүү мисалы 

катарында аэродинамикалык түтүктөгү эксперименттердин негизинде учуучу аппараттарды 

изилдөөнү эсептөөгө болот. 

Аналогдук моделдөөдө – физикалык табияты боюнча изилденүүчү объекттин 

табиятынан айырмаланып турган, бирок ошол эле учурда окшош математикалык катыштар 

аркылуу баяндалган материалдык моделдер колдонулат, б.а. модель менен объекттин 

ортосундагы байланыш алардын математикалык баяндалышынын окшоштугуна негизделет. 

Материалдык моделдөөнүн бардык учурларында, модель – бул, изилденүүчү объекттин 

материалдык чагылышы болгонун белгилеп өтүү зарыл. Демек, материалдык моделдөө өзүнүн 

табияты боюнча эксперименталдык метод болуп саналат. 

Идеалдуу моделдөө материалдык моделдөөдөн айырмаланат, б.а. мында модель менен 

изилденүүчү объекттин ортосундагы материалдык окшоштуктар эмес алардын ортосундагы 

ой-жүзүндөгү (мысль) байланыштар каралат. 

Белги түрүндө моделдөөдө модель катары, бири-бирине окшошпогон белгилердин 

системасы колдонулат (мисалы чиймелер, схемалар, формулалар, ж.б.). Математикалык 

моделдөө белги түрүндөгү моделдөөнүн негизги түрү болуп саналат. 

 Математикалык моделдер – алгебралык, дифференциалдык ж.б. теңдемелер 

көрүнүшүндөгү кандайдыр бир бүтүн математикалык структура. 

Көбүнчө экономикалык изилдөөлөрдө аралаш моделдер колдонулат, мисалы логика-

математикалык, логика-иконографиктик, ж.б. 

 Чыныгы системалардын жана процесстердин логикалык моделдери – бул, “эгерде – 

анда ...”, “эгерде А, анда В ...”, “эгерде А жана В, анда С ...” ж.б. көрүнүштөгү логикалык 

баяндалыштар. Логикалык моделдер көбүнчө сапаттык көрсөткүчтөрү менен аныкталуучу 

объекттерди мүнөздөөдө колдонулат. 

 Чыныгы объекттердин иконографиктик моделдери системанын түзүлүшүн, иштөө 

принцибин, тигил же бул параметрлеринин өзгөрүшүнүн көргөзмөлүүлүгүн чиймелер, 

схемалар, эскиздер, сүрөттөр аркылуу баяндайт. 

 Көргөзмөлүү моделдөөдө – модель түзүү учурунда суюктуктун агымы, телонун 

кыймылынын траекториясы сыяктуу көргөзмөлүү элементтер колдонулат. 

 Интуитивдик моделдөө – бул, объект тууралуу элестетүү менен түрдүү типтеги 

проблемаларды анализдөө. Ар бир адамдын турмуштагы тажрыйбасы – анын курчап турган 

дүйнөгө карата интуитивдик модели, композитордун мээсиндеги музыкалык тема – 

музыкалык чыгарманын интуитивдик модели. 

 Тажрыйбага жана интуицияга гана таянып кабыл алынган чечим эффективдүү 

жыйынтык бербей, олуттуу каталардын кетишине жол берилиши мумкүн. 

 Моделдөөнүн түрлөрүн карап чыгуу менен төмөнкүдөй тыянак жасоого болот: 

экономикалык көрүнүштөрдү анализдөөдө материалдык моделдөөгө салыштырмалуу 

идеалдуу моделдөө кеңири жана туруктуу колдонулушка ээ. 

Көптөгөн убакыттар бою экономикалык объекттерди жана көрүнүштөрдү изилдөөдө 

негизинен интуитивдик моделдөө колдонулуп келген. Бирок, жогоруда белгиленип кеткендей, 

бул ыкма оптималдык экономикалык чечимдин иштелип чыгылышына кепилдик бералбайт. 

Ошондуктан бул ыкмага кошумча түрүндө моделдөөнүн таризделген түрлөрүн колдонуу 

зарыл. Экономикалык көрүнүштөрдү баяндоону жана анализдөөнү так жүргүзүү 

математиканын жана логиканын методдорунун жардамында аткарылат. 

Математикалык (логикалык-математикалык) моделдөө – бул, математиканын жана 



 

 

логиканын каражаттарын пайдалануу менен математикалык моделди түзүү жана анализдөө. 

Математикалык модель – берилген объекттин анык бир касиеттерин өздөштүрүү 

максатында анык формалдуу (математикалык) системанын жардамында изилдөөчү (субъект) 

тарабынан түзүлгөн изилденүүчү объекттин образы. 

ЭКОНОМИКАЛЫК-МАТЕМАТИКАЛЫК МОДЕЛДӨӨ 

Улуттук экономиканын түрдүү тармактарындагы экономикалык процесстер 

өндүрүшкө ичтен жана сырттан таасир эткен, убакыттын өтүшү менен өзгөрүп туруучу көп 

сандаган факторлор менен байланышкан татаал көрүнүштөрдү туюндурушат. Мындан 

сырткары, процесстердин эффективдүүлүгү көбүнчө адам факторунан көз каранды 

болгондуктан, моделдөөнүн алынган жыйынтыктарын иштеп чыгуу жана интерпретациялоо 

бир топ татаалдайт. 

Чыныгы процесс же көрүнүш ички жана сырткы факторлордун өз-ара 

аракеттенүүсүнүн татаал системасы болгондуктан, аларды окуп-үйрөнүү үчүн изилдөөчү 

учурдагы негизги мааниге ээ болгон гана факторлорду бөлүп кароого муктаж болот. Мындай 

учурда процесстин же көрүнүштүн модели жөнүндө айтууга туура келет. 

Экономикадагы моделдөө – бул, жасалма түзүлгөн шарттарда чектелген, кичине, 

эксперименталдык формаларда экономикалык объекттерди жана процесстерди кайра жаратуу. 

 Математикалык көз карандылыктагы экономикалык процесстерди баяндоонун 

каражаты катары көбүнчө математикалык моделдөө пайдаланылат. Моделдөө бул, 

экономиканы жана анда жүрүүчү көрүнүштөрдү анализдөөнүн каражаты, кабыл алынуучу 

чечимдерди негиздөөнүн, экономикалык процесстерди жана объекттерди башкаруунун, 

пландаштыруунун, прогноздоонун методдору катарында кызмат кылат. Экономикалык 

объекттин модели көбүнчө чыныгы статистикалык жана эмпирикалык берилгендер аркылуу 

туюнтулуп, ал эми түзүлгөн моделдин чегинде жүргүзүлгөн эсептөөнүн жыйынтыктары 

прогноз түзүүгө жана изилденүүчү объекттерге объективдүү баа берүүгө мүмкүнчүлүк түзөт. 

 Моделдештирүүнүн объекти катары же чыныгы чарбачыл система, же анда жүрүүчү 

бир же бир нече процесстер каралышы мүмкүн. Моделди түзүү үчүн объектти тандап коюу 

гана жетиштүү эмес, анын система көрүнүшүндөгү баяндалышын берүү, б.а. анын 

структурасын, сырткы чөйрө менен болгон өз-ара аракеттенүүсүнүн чектерин аныктоо зарыл. 

Бир эле объекттин модели түрдүүчө болуп, объектти ар түрдүү тараптан чагылтышы 

мүмкүн. 

Экономикадагы математикалык моделдер атайын максаттуу багытталган (мисалы, 

структураны изилдөөгө, чыгымды аныктоого, ж.б.). 

Структуранын моделдери системанын элементтеринин ички жана сырткы чөйрөлөр 

менен болгон өз-ара байланыштарын окуп-үйрөнүүгө багытталган. 

Изилденүүчү экономикалык процесстер жана андагы каралып жаткан маселелер 

боюнча моделдерди макроэкономикалык жана микроэкономикалык деп бөлүштүрүүгө болот. 

Макроэкономикалык моделдер улуттук чарбачылыктын деңгээлинде, ал эми 

микроэкономикалык моделдер мекеме-ишканалардын, алардын бирикмелеринин жана 

өзүнчө региондордун деңгээлинде түзүлөт. 

Моделдерди сүрөттөмө (дескриптивдик) жана ченемдик-укуктук (нормативдик) деп да 

бөлүүгө болот. 

Дескриптивдик моделдер “Бул кантип жүргүзүлөт?” же “Мындан ары эмне болушу 

мүмкүн?” деген суроолорго жооп берет, б.а. байкоо жүргүзүлгөн фактка карата болжолдуу 

гана түшүндүрмө бере алат. Технологиялык процесстерди изилдөөдө моделдөөнүн 

дескриптивдик ыкмасы колдонулат. 

Нормативдик моделдер “Бул кантип аткарылышы керек?” деген суроого жооп берет, 

б.а. максаттуу багытталган ишмердүүлүктү мүнөздөйт. Нормативдик моделге типтүү мисал 

катары, экономикалык өнүгүүнү камсыз кылуучу мүмкүн болгон каражаттарды аныктоого 

багытталган оптималдык башкаруунун моделдерин алууга болот. 

Экономикалык-математикалык моделдер (ЭММ)) – экономикалык мааниге ээ 

кандайдыр бир бирдиктүү системага байланышкан графиктердин, логикалык түзүлүштөрдүн, 



 

 

схемалардын, математикалык көз карандылыктардын биримдигин өз ичине камтыган аралаш 

моделдер (логика-математикалык, математика-иконографиктик, ж.б.). 

Экономикалык-математикалык моделдер коюлган максатка жараша теориялык-

аналитикалык (экономикалык объекттердин жалпы касиеттерин жана закон 

ченемдүүлүктөрүн изилдөөдө колдонулат) жана прикладдык (экономикадагы түрдүү көз 

карандылыктарды чечүүдө, жекече учурда анык бир шарттарда кандайдыр бир процесстердин 

өнүгүшүнүн ыктымалдуу жолдорун аныктоодо колдонулат) моделдер болуп бөлүнүшөт. 

Экономикалык-математикалык моделдердин дескриптивдик модель же нормативдик 

модель болушу, анын математикалык структурасынан гана көз каранды болбостон, берилген 

моделди колдонуунун мүнөзүнөн да көз каранды болот. Мисалы, эгерде тармактардын 

ортосундагы баланстын модели өткөн мезгилдин пропорциясын анализдөө үчүн колдонулса, 

анда дескриптивдик модель болот. Ушул эле моделдин жардамында пландуу нормативдик 

өндүрүштүк сарптоолордо коомдун талабын канааттандыруучу улуттук чарбачылыктын 

өнүгүүсүнүн балансталган варианттарын эсептөө ишке ашса, анда бул математикалык модель-

нормативдик модель болот. 

Убакыт факторун чагылтуу ыкмасына карата экономикалык-математикалык моделдер 

статикалык жана динамикалык болуп бөлүнүшөт. Статикалык моделдерде бардык көз 

карандылыктар убакыттын анык бир моментине же убакыттын анык бир мезгилине карата 

алынат. Ал эми динамикалык моделдер экономикалык моделдердин убакыттын өтүшү боюнча 

өзгөрүшүн мүнөздөйт. 

Экономикалык процесстер математикалык көз карандылыктардын түрлөрүнө жараша 

өтө ар түрдүү болушат. Алардын ичинен сызыктуу моделдердин классын өзгөчө белгилөөгө 

болот, алардын жардамында анализдөө жана эсептөө өтө ыңгайлуу, жөнөкөй болгондуктан, 

учурда алар өтө кеңири колдонулушка ээ. 

Сызыктуу жана сызыктуу эмес моделдердин айырмачылыктары математикалык көз 

караш менен гана каралбастан, теориялык-экономикалык катнаштар аркылуу да 

мүнөздөлүнүшү мүмкүн, анткени экономикадагы көптөгөн көз карандылыктар түп-

тамырынан бери сызыктуу эмес мүнөзгө ээ: продукциянын өсүүсү менен ресурстарды 

пайдалануунун эффективдүүлүгү, продукциянын өсүүсү менен калктын керектөөсүнүн жана 

талаптын өзгөрүшү, ж.б. 

Моделдин курамына кирген ички жана сырткы өзгөрүлмөлөрдүн катышына карата 

моделдер ачык жана жабык моделдер болуп бөлүнүшөт. Толук ачык, толук жабык моделдер 

көп учурай бербейт, көпчүлүк экономика-математикалык моделдер ачыктык жана жабыктык 

даражасы боюнча айырмаланышат. 

Татаал объектти караган учурда, аны бир нече бөлүктөргө бөлүп алып изилдөө 

максатка ылайыктуу. 

Экономика-математикалык моделдерди мындан башка да белгилери боюнча класстарга 

бөлүүгө болот, мисалы, тармак боюнча, изилдөөнүн багыты, татаалдыгы, математикалык 

аппараттын колдонулушу боюнча, ж.б. 

4-этап. Анализдөө. Синтездөө. Бышыктоо (5-7 м.) 

5-этап. Баалоо (2 -3м.) 

6-этап. Үй тапшырма жана студенттерге өз алдынча иштөөгө жекече жана топтук 

тапшырмаларды берүү (2 м.) 
7-этап. Баалоо. Жыйынтыктоо (Рефлексия) (5 м.): Бул этапта кайтарым байланыш түзүлөт. 

Студенттер “Ийгилик тепкичин” пайдалануу менен бирге өтүлгөн сабактан алган 

билимдерине баа беришет. 

 


